
Razali membantu Hasiah lbrahim, 56, ke dalam dewan untuk mendapatkan suntikan

dos pertama di PPV di Dewan Sivik Bukit Payong, Marang hari ini. - Foto
NSTP/Baharom Bakar

¢

MARANG: Lembaga Kemajuan Terengganu Tengah (KETENGAH)
bercadang mendapatkan bekalan vaksin sendiri dalam usaha
mempercepatkan proses memvaksin pegawai dan kakitangannya.

Pengerusinya, Senator Datuk Razali Idris, berkata pihaknya sedang
berbincang dengan pembekal vaksin, Pharmaniaga Bhd serta
mendapatkan kelulusan daripada Kementerian Kesihatan (KKM) serta
Kementerian Sains, Teknologi dan Inovasi (MOSTI).

"Kita bercadang membeli 5,000 vaksin untuk kira-kira 1,000 pegawai dan
kakitangan serta ahli keluarga KETENGAH," katanya ketika lawatan di
Pusat Pemberian Vaksin (PPV) pandu lalu di Dewan Sivik Bukit Payong,
hari ini.

Razali yang juga Timbalan Pengerusi Majlis Senator Malaysia (MSM)
berkata, bekalan vaksin itu akan diserahkan kepada Jabatan Kesihatan
negeri (JKNT) dan proses suntikan akan dilakukan petugas kesihatan.

Cadangan mendapatkan sendiri bekalan vaksin itu juga dapat membantu
usaha kerajaan mencapai 80 peratus penduduk selesai mendapatkan
suntikan vaksin sebelum Ogos depan, katanya.

Dalam perkembangan lain, Razali mencadangkan kerajaan negeri
menyediakan insentif khas kepada Jawatankuasa Pembangunan dan
Keselamatan Kampung (JPKK) bagi membantu urusan pentadbiran
percepatkan proses pendaftaran vaksin.

